
Annotatsiya. Ushbu maqolada turizm sohasida inson kapitali resurslaridan foydalanish zaruriyati, ularning 
o‘ziga xos xususiyatlari hamda samarali foydalanish yo‘llari yoritilgan. Shuningdek, turizm sohasida inson 
kapitali resurslaridan samarali foydalanish yo‘llarini ilmiy-nazariy jihatdan tadqiq etish asosida tegishli xulosalar 
bayon etilgan.

Kalit so‘zlar: turizm, soha, inson, inson kapitali, xodim, tadqiqot, resurs.
Аннотация. В статье освещаются необходимость использования человеческого капитала в сфере 

туризма, его специфические особенности и пути эффективного использования. Также представлены 
соответствующие выводы, сформулированные на основе научно-теоретического исследования путей 
эффективного использования человеческого капитала в сфере туризма.

Ключевые слова: туризм, сфера, человек, человеческий капитал, работник, исследование, ресурс.
Abstract. This article examines the necessity of using human capital resources in the tourism sector, their 

specific characteristics, and ways of ensuring their effective use. It also presents relevant conclusions based on 
a scientific and theoretical study of the ways to use human capital resources effectively in the tourism sector.

Keywords: tourism, sector, human, human capital, employee, research, resource.

K I R I S H
Turizm iqtisodiyotning mehnat resurslariga yuqori darajada bog‘liq bo‘lgan xizmat ko‘rsatish tarmoqlaridan 

biri hisoblanadi. Turistik mahsulotning shakllanishi va iste’molchiga yetkazib berilishida xodimlarning bilim va 
malakasi, amaliy tajribasi, kasbiy kompetensiyasi hamda kommunikativ qobiliyatlari muhim ahamiyat kasb 
etadi. Shu sababli turizm sohasining barqaror rivojlanishi va raqobatbardoshligini ta’minlashda inson kapitali 
resurslaridan samarali foydalanish strategik ahamiyatga ega. Mazkur jihatdan turizm sohasida raqobatbardosh 
turistik taklifni shakllantirish, samarali boshqarish va iste’molchiga yetkazib berish jarayonlari sifatli inson 
resurslaridan samarali foydalanish bilan chambarchas bog‘liq.

M A V Z U G A  O I D  A D A B I Y O T L A R  S H A R H I
Turizm sohasida inson kapitali resurslaridan samarali foydalanish yo‘llarini o‘rganish bo‘yicha turli 

yo‘nalishlarda ilmiy tadqiqotlar olib borilgan. Xususan, ayrim tadqiqotlarda inson resurslarini boshqarish 
strategiyasi tashkilotning barcha xodimlari, shuningdek, har bir xodimning kasbiy kompetensiyalarini 
rivojlantirish yo‘llarini belgilashga qaratilganligi ta’kidlangan. Unga ko‘ra, xodimlarni boshqarish strategiyasi 
asosida tashkilotni rivojlantirish strategiyasi shakllanadi [1].

Yana bir tadqiqotda iqtisodiyot tarmoqlarining, xususan, turizm sohasining raqamlashtirish jarayonlariga 
turli darajada ta’sir ko‘rsatishi asoslab berilgan. Tadqiqot natijalariga ko‘ra, turizm sohasidagi inson kapitalining 
rivojlanish darajasi iqtisodiyotning raqamlashtirish jarayonlari bilan uzviy bog‘liqligi aniqlangan [2].

Boshqa tadqiqotlarda turizm sohasi uchun inson resurslariga bo‘lgan ehtiyoj o‘rganilib, xodimlarni jalb 
qilish va ularni tashkilotda saqlab qolishning samarali usullari hamda vositalari taklif etilgan. Jumladan, ushbu 
yo‘nalishda o‘quv dasturlarini standartlashtirish va xodimlarni maqsadli tayyorlash masalalariga alohida e’tibor 
qaratilgan [3].

Shuningdek, boshqa tadqiqotlarda inson resurslari turizm va mehmondo‘stlik sanoatining asosiy tarkibiy 
qismlaridan biri sifatida baholanib, ushbu sohada inson resurslarini boshqarishning ahamiyati yoritilgan [4]. 
Boshqa ilmiy tadqiqotlarda esa turizm sohasida inson resurslarini boshqarish tashkilotlarning samarali faoliyat 
yuritishini ta’minlovchi muhim omillardan biri sifatida qaralgan. Unga ko‘ra, xodimlar mehnat faoliyatidan moddiy 

va psixologik manfaatdorlikka ega bo‘lgan taqdirda, tashkilotlar ularning bilim, ko‘nikma va qobiliyatlaridan 
yanada samarali foydalanish imkoniyatiga ega bo‘ladi [5].

Bundan tashqari, yana bir tadqiqot postindustrial iqtisodiyotdan bilim iqtisodiyotiga o‘tish sharoitida 
mehmondo‘stlik korxonalarining barqaror rivojlanishini ta’minlashning muhim tarkibiy qismi sifatida inson 
resurslari sifatini oshirish masalalariga bag‘ishlangan. Mazkur tadqiqotda inson kapitalidan samarali foydalanish 
mehmondo‘stlik korxonalarining barqaror rivojlanishini ta’minlovchi asosiy omillardan biriga aylanayotgani 
ta’kidlangan [6].

 
T A D Q I Q O T  M E T O D O L O G I YA S I

Mazkur tadqiqotni amalga oshirish jarayonida ilmiy tadqiqot metodologiyasining tegishli usullaridan samarali 
foydalanildi. Maqolada turizm sohasida inson kapitali resurslaridan samarali foydalanish yo‘llarini tadqiq etish 
maqsadida mantiqiy fikrlash, ilmiy abstraksiyalash, ma’lumotlarni guruhlash, analiz va sintez, induksiya hamda 
deduksiya usullaridan foydalanildi.

T A H L I L  V A  N A T I J A L A R
Inson kapitali resurslaridan samarali foydalanish xodimlarning mavjud bilim, ko‘nikma, tajriba va 

salohiyatini korxona hamda tarmoq maqsadlariga muvofiq ravishda to‘liq safarbar etish, mehnat unumdorligini 
oshirish, kasbiy rivojlanishini ta’minlash va yaratilayotgan xizmat qiymatini yuksaltirishga asoslanadi. Turizm 
sohasida mazkur jarayon xodimlar sonini ko‘paytirish bilangina cheklanmay, malakali kadrlarni tanlash, ularni 
kasbiy jihatdan tayyorlash, rag‘batlantirish, raqamli kompetensiyalarini rivojlantirish va munosib mehnat shart-
sharoitlarini yaratish orqali amalga oshiriladi. Turizm sohasida inson kapitalining muhim xususiyati xizmat 
ko‘rsatish jarayonida xodim va turist o‘rtasidagi bevosita muloqotning mavjudligi bilan belgilanadi. Masalan, 
mehmonxona resepsionisti, gid, ekskursovod, turagent, restoran xodimi yoki turistik transport xodimining mijoz 
bilan samarali muloqot qila olishi xizmat ko‘rsatishning yakuniy sifatiga bevosita ta’sir ko‘rsatadi. Turizm xodimlari 
o‘z kasbiy faoliyatini puxta bilishi, turistlarning turli ehtiyojlari va xatti-harakatlarini tushunishi, shuningdek, turli 
millat va madaniyat vakillari bilan samarali muloqot qila olishi lozim. Shu jihatdan, turizmda inson kapitalining 
tarkibiga kasbiy bilim va malaka, amaliy ish tajribasi, xorijiy tillarni bilish, kommunikativ qobiliyat, xizmat ko‘rsatish 
madaniyati, raqamli kompetensiyalar, kreativ va innovatsion fikrlash, jamoada ishlash qobiliyati, muammolarni 
hal qilish ko‘nikmasi, emotsional intellekt, liderlik va boshqaruv qobiliyatlarini kiritish mumkin.

Turizm sohasining mehnat sig‘imi yuqori ekanligini inobatga olgan holda, inson kapitalidan samarali 
foydalanish korxona xarajatlarini optimallashtirish, mehnat unumdorligini oshirish hamda turistlar uchun 
yaratiladigan qiymatni yuksaltirish imkonini beradi. Shu asosda turizm sohasida inson kapitali resurslaridan 
samarali foydalanishning asosiy yo‘nalishlari malakali kadrlarni tanlash va to‘g‘ri joylashtirish, xodimlarning 
uzluksiz kasbiy rivojlanishini ta’minlash, raqamli kompetensiyalarini rivojlantirish, xodimlarni motivatsiyalash 
hamda munosib mehnat shart-sharoitlarini yaratishdan iborat. Turizm korxonalarida inson kapitalidan samarali 
foydalanish, avvalo, tegishli kasbiy kompetensiyalarga ega xodimlarni tanlashdan boshlanadi. Xodimlarni diplom 
yoki ish tajribasiga asoslangan holda emas, balki ularning kommunikativ qobiliyati, xorijiy tillarni bilishi, mijozlar 
bilan ishlash ko‘nikmasi, raqamli savodxonligi va muammoli vaziyatlarda qaror qabul qilish qobiliyatini hisobga 
olgan holda tanlash maqsadga muvofiq. Shuningdek, xodimlarni ularning qobiliyati va kasbiy tayyorgarligiga 
mos lavozimlarga joylashtirish mehnat unumdorligini oshirishga xizmat qiladi. Turizm bozori doimiy ravishda 
rivojlanib borayotganligi sababli xodimlarning bilim va ko‘nikmalarini muntazam ravishda takomillashtirish zarur. 
Shu sababli turizm korxonalarida uzluksiz ta’lim va malaka oshirish tizimini shakllantirish, qisqa muddatli o‘quv 
kurslari, amaliy treninglar, seminarlar, master-klasslar, stajirovkalar, mentorlik tizimi, onlayn ta’lim hamda xorijiy 
tajribani o‘rganish kabi usullardan foydalanish maqsadga muvofiq.

Raqamli transformatsiya turizm sohasidagi mehnat mazmunini sezilarli darajada o‘zgartirmoqda. 
Bugungi kunda onlayn bronlashtirish, elektron to‘lovlar, CRM tizimlari, raqamli marketing, mobil ilovalar, 
sun’iy intellekt va katta ma’lumotlardan foydalanish turistik korxonalar faoliyatining muhim yo‘nalishlariga 
aylanmoqda. Shu bois turizm xodimlarining raqamli kompetensiyalarini rivojlantirish inson kapitalidan 
samarali foydalanishning muhim yo‘nalishlaridan biri hisoblanadi. Xodimlarning bilim va malakasi bilan bir 
qatorda, ularning mehnat faoliyatiga bo‘lgan qiziqishini oshirish ham inson kapitalidan samarali foydalanishda 
muhim ahamiyat kasb etadi. Shu sababli turizm korxonalarida moddiy va nomoddiy rag‘batlantirish tizimlarini 
uyg‘unlashtirish maqsadga muvofiq. Moddiy rag‘batlantirish vositalariga ish haqi, bonuslar, mukofotlar va 
xizmat natijalariga bog‘langan qo‘shimcha to‘lovlar kiradi. Nomoddiy rag‘batlantirish esa xodimlar mehnatini 
e’tirof etish, lavozim bo‘yicha o‘sish imkoniyatlarini yaratish, malaka oshirish, qulay mehnat muhitini 
shakllantirish va kasbiy rivojlanishni qo‘llab-quvvatlashni o‘z ichiga oladi. Shuningdek, turizm korxonalarida 
xavfsiz va munosib mehnat sharoitlarini yaratish, ish vaqtini oqilona tashkil etish, munosib ish haqi tizimini 

shakllantirish, xodimlarning dam olish imkoniyatlarini ta’minlash, kasbiy o‘sish yo‘llarini belgilash va ijobiy 
korporativ madaniyatni rivojlantirish zarur. Sifatli ish o‘rinlarini yaratish xodimlarning korxonada uzoq muddat 
faoliyat yuritishi, ularning tajriba va bilimlaridan samarali foydalanish hamda xizmat ko‘rsatish sifatining 
barqarorligini ta’minlash imkonini beradi.

Inson kapitalidan samarali foydalanish faqat turizm korxonalarining vazifasi bo‘lib qaralmaydi. Ushbu 
jarayonda oliy ta’lim muassasalari, professional ta’lim tashkilotlari va biznes subyektlarining hamkorligi muhim 
ahamiyatga ega. Bu borada turizm ta’limida nazariy bilimlarni amaliy ko‘nikmalar bilan birlashtirish kerak. 
Talabalarni mehmonxonalar, turistik firmalar, restoranlar, turistik axborot markazlari va destinatsiyalarda 
amaliyotga jalb qilish kelajakdagi mutaxassislarning mehnat bozoriga moslashuvini oshiradi.

Bundan tashqari, ta’lim dasturlari turizm biznesining real ehtiyojlariga mos ravishda muntazam 
yangilanib borishi lozim. Bugungi kunda turizm mutaxassisidan faqat turizm nazariyasini bilish emas, ya’ni 
marketing, menejment, raqamli texnologiyalar, xorijiy tillar, moliyaviy savodxonlik va tadbirkorlik bo‘yicha ham 
kompetensiyalar talab etiladi. Turizm korxonalarida inson kapitalidan foydalanish samaradorligini baholash 
uchun qator iqtisodiy va sifat ko‘rsatkichlaridan foydalanish mumkin. Ushbu korxonalarda asosiy ko‘rsatkich 
bo‘lib quyidagi mehnat unumdorligi formulasi hisoblanadi (1):

MU = Q / X												           (1)

bu yerda:
MU - mehnat unumdorligi;
Q - ma’lum davrda yaratilgan xizmatlar yoki tushum hajmi;
X - xodimlar soni.
Bundan tashqari, turizmda inson kapitalidan samarali foydalanish darajasini baholashda bir xodimga to‘g‘ri 

keladigan tushum, bir xodimga to‘g‘ri keladigan turistlar soni, xodimlar almashinuvi darajasi, xodimlarning 
malaka oshirish darajasi, turistlarning qoniqish darajasi, takroriy mijozlar ulushi, xizmat ko‘rsatish tezligi hamda 
xodimlarni o‘qitishga sarflangan mablag‘larning samaradorligi kabi ko‘rsatkichlarni hisobga olish maqsadga 
muvofiq. Mazkur ko‘rsatkichlardan kompleks foydalanish turizm korxonalarida inson kapitalidan foydalanish 
samaradorligini baholash, mavjud imkoniyatlarni aniqlash va boshqaruv qarorlarini takomillashtirishga xizmat 
qiladi.

Yuqoridagilardan kelib chiqib, kelgusida turizm sohasida inson kapitalidan samarali foydalanishni yanada 
rivojlantirish kompetensiyaga asoslangan kadrlar siyosatini joriy etish, xodimlarni uzluksiz qayta tayyorlash 
va ularning malakasini oshirish, raqamli hamda sun’iy intellekt texnologiyalaridan foydalanish bo‘yicha 
ko‘nikmalarni rivojlantirish, xorijiy tillarni biladigan mutaxassislar ulushini oshirish, xodimlarning kommunikativ 
va emotsional kompetensiyalarini takomillashtirish, mehnat unumdorligiga asoslangan rag‘batlantirish tizimini 
joriy qilish, xodimlarning kasbiy va lavozim bo‘yicha o‘sish imkoniyatlarini kengaytirish, ta’lim muassasalari 
hamda turizm biznesi o‘rtasidagi hamkorlikni kuchaytirish, shuningdek, xodimlar uchun qulay va xavfsiz mehnat 
shart-sharoitlarini yaratishga asoslanishi lozim.

X U L O S A  V A  T A K L I F L A R
Turizm sohasida inson kapitali resurslaridan samarali foydalanish turistik xizmatlar sifatini, korxonalar 

mehnat unumdorligini va sohaning raqobatbardoshligini oshirishning muhim sharti hisoblanadi. Inson 
kapitalidan samarali foydalanish xodimlarni shunchaki ish bilan ta’minlash bilan cheklanmay, ularning bilim, 
malaka, tajriba, ijodiy salohiyat va raqamli kompetensiyalaridan to‘liq foydalanishni anglatadi. Buning uchun 
turizm korxonalarida malakali kadrlarni tanlash, uzluksiz ta’lim va malaka oshirish tizimini rivojlantirish, raqamli 
kompetensiyalarni takomillashtirish, samarali motivatsiya tizimini shakllantirish, munosib mehnat sharoitlarini 
yaratish hamda xodimlar faoliyatini zamonaviy ko‘rsatkichlar asosida baholash tizimini joriy etish maqsadga 
muvofiq. Shu bois inson kapitaliga investitsiya kiritish turizm korxonalari uchun joriy xarajat sifatida emas, balki 
uzoq muddatli strategik investitsiya sifatida qaralishi lozim.

Turizm sohasida inson kapitalidan samarali foydalanishni yanada takomillashtirish maqsadida, avvalo, 
kompetensiyaga asoslangan kadrlar siyosatini shakllantirish va xodimlarni kasbiy qobiliyatlariga mos 
lavozimlarga joylashtirish maqsadga muvofiq. Xodimlarning malakasini muntazam oshirish, xorijiy tillarni 
o‘rganish, raqamli texnologiyalar va sun’iy intellekt vositalaridan foydalanish bo‘yicha amaliy o‘quv dasturlarini 
kengaytirish zarur. Shuningdek, mehnat unumdorligiga asoslangan moddiy va nomoddiy rag‘batlantirish tizimini 
takomillashtirish, munosib mehnat sharoitlarini yaratish hamda xodimlarning kasbiy o‘sish imkoniyatlarini 
kengaytirish inson kapitalidan samarali foydalanishga xizmat qiladi.

Ta’lim muassasalari va turizm korxonalari o‘rtasidagi hamkorlikni rivojlantirish orqali amaliyotga 
yo‘naltirilgan kadrlar tayyorlash samaradorligini oshirish mumkin. Bunda ta’lim jarayonida nazariy bilimlarni 

amaliy ko‘nikmalar bilan uyg‘unlashtirish, talabalarni turizm korxonalaridagi amaliy faoliyatga kengroq jalb etish 
va mehnat bozorining zamonaviy talablariga mos kasbiy kompetensiyalarni shakllantirish muhim ahamiyatga 
ega. Mazkur yondashuv turizm sohasida malakali inson kapitalini shakllantirish, xizmat ko‘rsatish sifatini 
oshirish va korxonalarning raqobatbardoshligini mustahkamlashga xizmat qiladi.

